
 

БҮГЕНГЕ ӘДӘБИЯТЫБЫЗНЫҢ 

                 ЙӨЗЕК КАШЫ 

 

 (Айгөл Әхмәтгалиева иҗатына бер караш)

 

Милли әдәбиятыбызда XX йөз 
башыннан килгән традицияләрне дәвам 
итүче көчле язучылар бар. Алдынгылар 
рәтендә, һичшиксез, язучы, драматург, 
шагыйрә, киносценарийлар авторы 
Айгөл Әхмәтга- лиеваны аерып куярга 
кирәк. Аяз Гыйләҗев турында әдәбият 
галиме Тәлгат Галиуллинның узган 
гасырда әйткән сүзләрен бүген 
А.Әхмәтга- лиевага бәйле кабатлап 
буладыр, мөгаен: «Айгөлнең 
повестьсыз, драмасыз калган елы юк». 

Бүгенге прозада классикларыбыз 
сызган юлны дәвам итүче, Әмирхан 
Еникичә күңел кичерешләрен мо- 
дернистик алымнар ярдәмендә бирә 
алган, Аяз Гыйләҗев кебек мифопоэ- 
тик структураны үз иткән, Мөхәммәт 
Мәһдиев кебек үз иҗатында татар 
тормышын тулы бер образ итеп го-
мумиләштерүгә омтылган язучының 
бүгенге көндә дистәләгән китаплары, 
меңләгән укучы аудиториясе бар, Казан 
университетында әдибә иҗатын 
гыйльми яссылыкта өйрәнүгә 
мөнәсәбәтле кандидатлык диссерта-
циясе әзерләнә. 

2011 елда ук инде А. Әхмэтгалиева  

кече яшьтәге мәктәп балалары өчен 
язылган «Болытта җиләк үсә» китабы 
өчен «Рухият» фондының Саҗидә 
Сөләйманова исемендәге бүләгенә лаек 
була. Язучы үзе хикәяләре турында 
болай ди: «Укучы, ничә яшьтә булуына 
карамастан, китаптан матурлык 
табарга тиеш. Гыйбрәтле хәлләр 
турында уйланырга, үз язмышы белән 
чагыштырырга, көләргә яки еларга 
тиеш. Балаларны тәмле кәнфит, 
шоколад белән хәйләләп була, әмма 
мәгънәсез буш китап белән алдау 
мөмкин түгел. Аларга үз тормы-
шларыннан алынган вакыйга, маҗара, 
үз яшьтәшләре белән очрашу кызык. 
Балалар — иң гадел хөкемдар кебек, 
алар өлкәннәргә караганда да 
таләпчәнрәк. Димәк, җаваплылыкны да 
икеләтә, өчләтә күбрәк сорыйлар дигән 
сүз». 

Китаптан матурлык эзләтү - язучы 
иҗатының төп кыйбласы, дисәк тә 
ялгышмабыздыр. 

«Синең өчен яшим» дигән китабына 
мөнәсәбәтле язучы болай ди: 
«Замананың нинди булуына кара-
мастан, кешене хезмәт ярату һәм 
күңел байлыгына омтылу Кеше итә.

 

 

 

 



Мәйдан ӘДӘБИ МОХИТ 

 
Тиеннәр генә түләнгән хезмәтенә чын-чын- лап 
гашыйк булып, фанатларча эшләгән кешеләр 
бүген дә аз түгел. Шул ук театр артистлары, 
балалар бакчасы тәрбиячеләре, укытучылар, 
китапханәчеләр, шәфкать туташлары... Аларның 
бик күбесе үзләре сайлаган дөньяга бәллүр богау 
белән бәйләнгән дә инде». 

Язма-басма сүз туграсына бәллүр богау белән 
бәйләнгән Айгөл Әхмәтгалиева каләменнән 
төшкән һәр әсәр көтеп алына, чөнки әдибәнең 
сюжет структурасын кора белүе, поэтик 
алымнардан иркен файдалануы, ниһаять, сүзгә 
олы җаваплылык белән кагылуы мөкиббән итә. 
«Мин гашыйк булдым» китабына бәйле әдибәнең 
әйткәне игътибарга лаек: «Улым егет булды, 
кызым үсеп килә, аларны урап алган тирәлектә 
безгә кияү, килен буласы яшьләр тәрбияләнә лә-
баса. Димәк, мине (әлбәттә, мине генә түгел, һәр 
ата-ананы) үз балаларымның гына әхлагы, нинди 
телдә сөйләшүе, дөньяга карашы түгел, яңа 
буынның тулаем язмышы борчый дигән сүз. 
Яшүсмерләр өчен, аларның хис-кичереииәрен 
чагылдырган берәр әсәр язып карыйсым килә иде, 
«Минем әтинең кызы» повесте шул теләккә бәйле 
рәвештә дөньяга килде. Ул «Мин гашыйк булдым» 
дигән китабымда урын алды, инде укучылар 
хөкемен көтәм. Бүгенге заман яшьләрен «алар 
тегеләй-болай» дип күпләр гаепләргә ярата, һич 
кенә дә килешәсем килми. Тулы булмаган гаиләләр, 
мал артыннан куган ата-ананың батасына, аның 
күңел дөньясына игътибарсызлыгы, динсезлек, 
имансызлык - яшүсмернең абынып егылуы өчен 
шушылар да җитеп аша, аларның кыек 
адымнарында без, өлкәннәр, нигездә, үзебез 
гаепле. Адәм батасына бик кыска гомер бирелгән, 
фани дөньядагы шул аралыкны ызгыш-талашсыз, 
рәнҗеш-каргышсыз, балалар һәм оныклар 
бәхетенә тиенеп, тирә-якка матурлык өләшеп 
кенә үтәсе иде дә бит». 

Әдибәнең үз укучысын яраттыру сере

 

 
 
 

 
 
 

 

 

 

 

 

 

 

 

 

 

 

 

 

 

 

 

 

 

 

 

Гөлфия Расил кызы 

Гайнуллина 

- галим, укытучы. 1974 елда 

Әгерҗе районы Иж-Бубый 

авылында дөньяга килә, 1996 

елда Казан дәүләт 

университетын тәмамлый. 1997 

елдан бүгенге көнгә кадәр 

Казан университетында татар 

әдәбияты укытучысы булып 

эшли. Доцент, «Туган телләр 

һәм мәдәниятләр өлкәсендә 

стратегик тикшеренүләр» 

фәнни белем бирү үзәгенең 

өлкән гыйльми хезмәткәре. 

 



Гөлфия ГАЙНУЛЛИНА. Бүгенге татар әдәбиятының йөзек кашы 

 
үтә дэ гади. Ул гади кешеләр тор-

мышында булган хәлләрне әдәби сурәт 

итә. Мисалга, «Баланнарда бал тәме» 

китабының дөньяга чыгуының үзенә 

күрә тарихын алыйк. А. Әхмәтгалиева 

авылдашы, бүгенге көндә Пермь ягында 

яшәп ятучы Гөлфәгыйдә апа 

Юлышевага багышланган «Тузганак 

керфеге» дигән повестен берничә санда 

гына китап итеп бастырып, аңа бүләк 

ясарга ниятли. Шуннан аңа социаль 

челтәрләрдә дә, очрашуларда да «Яңа 

китабыгыз бармы?» дигән сораулар 

белән мөрәҗәгать итәләр. Шулай 

«Баланнарда бал тәме» китабы дөнья 

күрә. Китапта урын алган «Таллыкүлдә 

былбыл бар», «Тузганак керфеге» 

повестьларында да, «Баланнарда бал 

тәме» хикәясендә дә кеше язмышлары 

ча- гылдырылган. Әлеге китапның 

кереш өлешендәге автор сүзләре: 

«Тормыш тоташ көрәштән һәм 

сынаулардан тора. Югалту һәм табыш 

белән дә сыный ул, мәхәббәт һәм 

хыянәт белән дә, бәхет һәм бәхетсезлек 

белән дә.... Ничек кенә булса да, ак 

күңелле Кеше булып каласы иде. 

Китапка тупланган әсәрләрдә әнә шул 

теләк чагыла». Бу сүзләр дә әдибәнең 

иҗат кредосы. 

«Баланнарда бал тәме» хикәясендә 

дә пейзаж укучыга тәэсир итү 

вазифасын үти. А. Әхмәтгалие- ва 

укучысының игътибарын әдәби 

детальләргә юнәлтеп, төп фикерне 

яшерә, китап сөючене уйлата белә: 

«Карашым тагын тәрәзәгә төште. 

Баланның ачы тәме югалгандыр инде. 

Көзге кырау чыныктыра бит аны - 

тәмам балланып, тел очында эри тор- 

ганга әверелгәндер дә куйгандыр. Их, 

шау чәчәккә күмелгән җәйләрдә авыз 

итәсе килгән иде мәрҗәндәй ул җи-

мешләрне. Татлы тоела, күзне кызы 

 

 

ктыра, җанны тилертә, ымсындыра 

иде алар». Автор гади генә бал ан җиме-

шен әнә шулай төсләргә мана. Әдибә-

нең сурәтләвендә табигатьнең без 

игътибар да итмәгән нәкышләре әнә 

шулай ачыла: «Җәй төсеннән аеры-

лырга ашыкмаган балан җимешенә күз 

сал: кемдер берәү үрелеп өзмәсә, кара 

җиргә тәгәрәп төшәргә тормый 

ләбаса, аклыкка - энҗедәй кар куенына 

сыена... Әллә күзләремә, әллә хәлсез 

йөрәгемә балан тәлгәшенә кунган 

кырпач кар аклыгы кереп сыенды, мин 

урынымнан торып, ипләп кенә тәрәзә 

буена килеп бастым». 

«Кайтаваз» - әни белән бала 

арасындагы ярату көче турында 

гомумиләштереп язылган хикәя. «Тирән 

психологизм белән сугарылган хикәядә 

автор татар прозасында, бигрәк тә 

аның кече жанрында еш очрамый 

торган алым куллана: ана 

психологиясен - аның үз уйларында, кыз 

фикер-кичерешләрен шулай ук үз 

исеменнән тергезә. Мондый күпта-

вышлылык, күпэмоциялелек хикәянең 

тәэсир көчен арттыра, - дип яза 

әдәбият галиме Дания Заһидуллина, 

хикәягә бәя биреп. - Хикәянең исеменә 

салынган «кайтаваз» атамасын да 

уйната язучы. Кайтаваз - хәтер, 

кайтаваз - өлкән буын өчен кадерле 

кыйммәтләрнең яшь буында кабат-

лануы да, хикәяне төгәлләп куйган 

абзацта кайтаваз яхшылыкның, 

мәрхәмәтлелекнең, яратуның кешегә 

әйләнеп кайтуы дип тә аңлашыла». 

«Коткаручы» хикәясендә иң алгы 

планга кешенең җәмгыять, халык, ил 

алдында җаваплылыгы, бурычы 

мәсьәләсе куела. «Безнең яшь авто-

рыбыз шушы хикәясе белән бүгенге 

байларга һәм җитәкчеләргә үрнәк тә 

күрсәтә кебек. Менә ничек чагыла ул 



Мәйдан ӘДӘБИ МОХИТ 

 

әдәбиятның көче һәм мөмкинлеге», - 

дип яза Мансур Вәли-Барҗылы хикәя 

басылып чыккан елны. «Өч тәңкә» 

исемле хикәясендә дә ата-ана һәм 

балалар арасындагы мөнәсәбәтләрне 

һәм һәр борылышны тирән психологик 

буяулар ярдәмендә ача. 

«Айгөл Әхмәтгалиева әдәбиятка 

якты җәйдә уйнап очкан күбәләктәй 

килеп керде, - дип яза үз чорында Фоат 

Садриев. - Авыл рухы бөркелгән, бераз 

моңсурак хикәяләре белән ашыкмый-

кабаланмый гына газета-журнал 

битләрендә күрен- гәләп торган 

Актаныш кызы соңгы елларда, 

барыбызны да куандырып, иҗатын 

сизелерлек активлаштырды». Әдәбият 

галиме Әлфәт Закирҗанов, олпат 

язучының бәясен куәтләп, болай ди: 

«Айгөл Әхмәтгалиева иҗатын 

байтактан күзәтеп киләм. Соңгы 

елларда «Мәдәни җомга», «Казан 

утлары», «Мәйдан» газета-

журналларында басылып чыккан 

әсәрләре, бигрәк тә «Синең өчен яшим» 

җыентыгында урын алган по- вестъ-

хикәяләре прозаикның сәнгати фикерләү 

үзенчәлекләре турында ныклы, нигезле 

сүз алып бару мөмкинлеге бирә. XX 

гасыр ахыры - XXI гасыр башында 

татар әдәбияты җитди үзгәрешләр 

кичерә. Илдәге демократик үзгәрешләр 

тәэсирендә үзгә бер социалъ-мәдәни 

мохит урнаша. Буржуаз 

мөнәсәбәтләргә күчү, милли-мәдәни 

яңарыш, Көнбатыш һәм Көнчыгышның 

әдәби һәм фәнни казанышлары үтеп 

керүһ.б. татар сүз сәнгатендә яңа 

эзләнүләргә китерә. Әлеге эзләнү-

үзенчәлекләр билгеле бер дәрәҗәдә А. 

Әхмәтгалиева прозасында да чагылыш 

таба».  

Әйтергә кирәк, А.Әхмәтгалиеваны 

зәвыклы каләменнән танып була. 

 

 

Язучының «Таллыкүлдә былбыл бар» 

бәяне, «Бәллүр богау», «Тузганак кер-

феге» повестьларында гомумкешелек 

проблемалары милли гомумиләште- 

релүләр аша тәкъдим ителә. Әдәбият 

белгече Ләйсән Бәдертдинова: «Айгөл 

Әхмәтгалиеваның «Таллыкүлдә былбыл 

бар» әсәре алдагы бәяннәрдән шактый 

аерыла. Гомумән, әдибә соңгы берничә 

елда күзгә күренеп үсеш кичерә. Әлеге 

фактны аерым китапларының басылып 

чыгуы һәм укучылар арасында 

популярлыгы гына түгел, язучының 

халыкара конкурсларда җиңүе дә раслап 

тора». 

Кыскасы, әдибәнең «Баланнарда 

бал тәме», «Синең өчен яшим», «Са-

гынган чакларымда», «Ак читек», 

«Хәния», «Кичке таң» һ.б. бик күп 

башка иҗат җимешләренең кыйммә-

тен билгеләүче төп үлчәм ул - укучы 

мәхәббәте, татар гыйльмиятендә 

әсәрләргә карата белдерелгән күп-

санлы фикер-карашлар. 

XXI йөзгә аяк атлаганда,  татар 

укучысын лирик-экзистенңиаль хи-

кәяләре белән таң калдырган А. Әх-

мәтгалиева 2015 елда Төрексой һәм 

Евразия Язучылар берлеге төрки 

дөнья прозаиклары арасында уздыра 

торган хикәяләр конкурсында икенче 

урынны яулый. Хөкемдарларны 

әдибә «Капка» хикәясе белән әсир 

итә. Әсәр төрек телендә Фатих Кутлу 

тәрҗемәсендә Әнкарада чыга торган 

«Кагdеs каlemnег» журналының бе-

ренче санында тәкъдим ителә.  

«Капка» хикәясендә татар яшәе-

шенең әхлакый нигезләре, шул 

кануннарга тугрылык саклап калу 

мәсьәләсе күтәрелә, геройның 

фаҗигасе шул нигезләргә салынып 

бәяләнә. Хикәянең башламы аны 

Ф.Әмирхан прозасы белән бәйли,  та-  

бигать сурәте сюжетка керү вазифасын 

башкара: «Җилләр көенә әкрен генә 

ачылып-ябылырга маташкан капка, ни 

хикмәттер, шыгырдаган тавышлар 

чыгарып ыңгырашмый, соңгы 

сулышында балаларын көтеп зарыккан 

чал ана күк, аның кебек әрнеп кенә 

«кайт-кайт, кайт-кайт» дип 

пышылдагандай, кемгәдер ялвара, инәлә 

шикелле. Җәйрәп яткан киңлектә билгә 

тиклем үскән кычыткан, әрем, шайтан 

таяклары гына хакимлек итә - монда 

йорт та, коймалар да, гомумән, нинди 

дә булса тереклеккә ишарә иткән берни 

дә шәйләнми иде. Хәер, еллар шавы 

астында такталары күгәреп, кү-

гәннәре тутыгып беткән капканың 

әлеге бушлыкта бердәнбер хуҗа тү-

геллеген искәртеп, кайчандыр өй нигезе 

булган урында үлән баскан өнсез чокыр 

күзгә ташлана». 

Язучы хикәядәге капка образы үз 

асылын җуйган кешенең фаҗигасе 

турында уйланырга чакыра, укучының 

дөньяга караш мөмкинлекләрен 

киңәйтүгә ирешә: «Эчкә дип, анда үтәр 

өчен капкадан үтү мөһим түгел: хет 

теге ягыннан, хет бу ягыннан әйләнеп 

үт — кай тарафтан гына атласаң да, 

сине өнсез чокыр гына көтеп тора... 

Безнең нигезме ул, башкаларныкымы? 

Бу куркыныч бутчыктан кайчандыр 

тәпи баскан сукмакларны эзләргә 

маташу үзе үк коточкыч иде... Мин 

моңа кадәр болай да бар 

авырлыклардан, бар мәшәкатьләрдән 

урап үтеп кенә котылмакчы булып 

яшәдем бугай... Бу юлы әйләнеп үтәсе 

итмәдем, батырлыгымны җыеп, кап-

каны әкрен генә эчкә таба эттем. Ул 

бил тиңелтем үскән әрекмәннәргә, 

кычытканнарга, әремнәргә терәлеп, 

еламсырап туктап калды. Минем  

төсем буларак сүтелмичә калган кап-

камы бу, түгелме? Әрем ачысыннан 

ачырак бер әрнү белән янә як-ягыма 

карандым». 

Автор гаилә-җәмгыять ролен, 

аның шәхес формалашуга йогынтысын 

күрсәтә һәм аның нәтиҗәләрен трагик 

пафос белән сурәтли: «...татарча 

әйтүен ишеткәч, мин кызларны берәм-

берәм кочаклап еларга тотындым. 

Битем буйлап ихтыярсыз күз яшьләрем 

ага, үзем елыйм, үзем: - Кызлар, 

курыкмагыз! Татар мин, сезнең кебек 

үк татар! Инде күптәннән шушында 

яшим...» 

2022 елда хикәя драма вариан-

тында тәкъдим ителде һәм тамашачы 

хозурына тапшырылды. 

«Капка»ның язылу тарихы А. Әх- 

мәтгалиева иҗатының ике дәвергә 

бүлгән сызык та ул: «Ул елны мин бик 

авыр һәм җаваплы эшкә - татар хал-

кының беренче хатын-кыз актрисасы 

Сәхипҗамал Гы йззәтуллина-Волжс- 

кая турында роман язарга алындым. 

Аның эзләре буйлап архивларда, 

авылларда йөргәндә, бер авылның 

ташландык урамына һәм шул урамда 

япа-ячгыз басып калган капкага тап 

булдым да тетрәнеп киттем. Җилсез 

язгы көндә әлеге капка үзалдына 

ачылып-ябылып, ыңгырашып утыра... 

Кайтып җиткәндә, күңелдә әзер бер 

хикәя бөреләнгән иде». 

2014 елда Айгөл Әхмәтгалиевага 

ТАССРның 100 еллыгына сәнгать 

әсәрләре булдыру максатыннан 

С.Гыйззәтуллина-Волжская турында 

роман язу өчен Мәдәният министрлыгы 

һәм Язучылар берлеге гранты бирелә. 

Шулай итеп, әсәрне язу өчен мәгълүмат 

туплау максатыннан Сәхибҗамал 

Гыйззәтуллина-Волжскаяның 

архивларда бирелгән ту

ган авылына барган (үзенең «Сәхнә 

юлым» дип аталган истәлекләрендә 

Сәхибҗамал Гыйззәтуллинаның «мин 

Казан ягы Эрә авылыннан Гыйззәтулла 

исемле бер крестьян кызы» дип язып 

калдыруы мәгълүм) әдибә икенче бер 

әсәргә тема табып кайта. 

Айгөл Әхмәтгалиева профессиональ 

актриса, милләтпәрвар шәхес С. 

Гыйззәтуллина-Волжская белән 

якыннанрак танышу максатыннан, 

истәлекләрдә язып калдырган авылны 

табуы, аның хәзерге Яшел Үзән райо-

нына караганлыгы һәм, шушы Эрә 

авылына барып, аны үз күзләре белән 

күрүе хакында белдерә. «Шушы авылда 

мин инде үземчә Сәхибҗамал эзләрен, 

аның әтисенең эзләрен эзләп йөрдем», - 

ди язучы. Айгөл Әхмәтгалиева 

«Сәхибҗамалның тамырлары бөтенләй 

бу авылдан булмады», дип әдәби 

җәмәгатьчелеккә тарихи факт тәкъдим 

итә. Казан архивында сакланган, 

Сәхибҗамал Гыйззәтуллинаның үз 

куллары белән язылган истәлекләрендә 

туган елының өч төрле итеп бирелүе дә 

ачыла. Моның сере әлегә билгесез 

булып кала. Эзләнә торгач, Айгөл 

Әхмәтгалиева татар актрисасының 

чыгышы белән Чувашиянең Козловка 

районы Әлмән авылыннан булуын 

ачыклый. Шулай ук ул гади крестьян 

гаиләсеннән түгел, ә хәллерәк гаиләдән 

булып чыга. 

Әсәрнең сюжет структурасы кы-

зыклы. Ул ретардация алымы белән 

башланып китә. Шул рәвешле, автор 

буласы вакыйгаларга мөнәсәбәтен 

алдан белдереп куя. «Урман ягыннан, 

эзләрне җуярга теләгәндәй, җәяүле 

буран йөгереп узды». Эзләр - кешенең 

тормыш юлы, үткәннәре, хәтере. 

Җәяүле буран шушы хәтерләргә, ис-

тәлекләргә читтән ниндидер тәэсир 

булуы хакында сөйли. Сәхибҗамал 

Гыйззәтуллина - мөстәкыйль, көчле 

рухлы, фидакарь җанлы, сабыр, намус, 

хезмәт сөючән, кешелекле, мәрхәмәтле, 

үзенең сүзенә, эшенә тугры калган 

фажигале язмышлы шәхес. А. 

Әхмәтгалиева психологизм, пейзаж, 

ретардация алымнары ярдәмендә 

Сәхибҗамал Гыйззәтуллина-Волжс- 

каяны катлаулы, көчле, шул ук вакытта 

нечкә күңелле шәхес итеп сурәтләүгә 

ирешә. 2022 елда роман шулай ук драма 

вариантында тамашачыга тәкъдим 

ителде. Безнең карашка, әдибә ижаты 

бүген яңа күтәрелеш чоры кичерә. 

Әлеге тарихи роман - аның иҗатындагы 

яңа баскыч, татар прозасының яңа 

хатын-кыз образына бәйле аерым бите. 

Айгөл Әхмәтгалиева иҗаты - бү-

генге татар әдәбиятының йөзек кашы. 

Әдибәнең классик реализм, романтизм 

һәм модернизм традицияләрен үреп 

эшләгән матур бизәккә тиң прозасы, 

җитди проблемаларны үзәккә алган 

драматургиясе - әдәби барышның төп 

юнәлешләрен, стиль тенденцияләрен 

билгеләгән җәүһәрләре. 

Түгәрәк юбилеен каршылаучы 

яраткан язучыбыз Айгөл Әхмәтга- 

лиевага Казан федераль университе-

тының әдәбият сөюче студентлары 

исеменнән ижади уңышлар телибез! 

 

Гөлфия ГАЙНУЛЛИНА.

 

 


